
ЎЗБЕКИСТОН МИНТАҚАЛАРИДА КАПИТАЛ ОҚИМЛАРИ 

РИВОЖЛАНИШИНИНГ ЗАМОНАВИЙ ХУСУСИЯТЛАРИ  

 

Статья посвящена анализу современных тенденций развития 

инвестиций в основной капитал в регионах Республики Узбекистан. В ней 

представлены предложения по повышению инвестиционной активности на 

основе оценки темпов роста, структуры и эффективности инвестиций. 

The article is dedicated to the analysis of current trends of investment in fixed 

assets in the regions of the Republic of Uzbekistan. It presented proposals to increase 

investment activity by assessing the rate of growth, structure and efficiency of 

investment.  

Калитли сўзлар: инвестиция, минтақа, мутаносиб ўсиш, ўсиш суръати, 

корхона, аҳоли, хорижий капитал, таркибий тузилиш. 

 

Ўрта муддатли истиқболда иқтисодиётимизни ривожланган давлатлар 

даражасига олиб чиқиш, унинг рақобатдошлигини таъминлаш ва барқарор 

иқтисодий ўсишга эришиш масаласи долзарб аҳамият касб этмоқда. Барқарор 

иқтисодий ўсишни таъминлашда эса оқилона инвестиция сиёсатини юритиш ва 

капиталдан самарали фойдаланиш орқали иқтисодиётни модернизация қилиш, 

таркибий жиҳатдан ўзгартириш ва рақобатбардош товарлар ишлаб чиқаришни 

йўлга қўйиш муҳим аҳамият касб этади. Хусусан, Президентимиз Ислом 

Каримов ҳам иқтисодиётни ривожлантиришнинг 2015 йилдаги  энг муҳим 

устувор йўналиши сифатида “Жадал ва мутаносиб иқтисодий ўсиш, чуқур 

таркибий ўзгаришларни амалга ошириш ва иқтисодиётни диверсификация 

қилишда фаол ва аниқ йўналтирилган инвестиция сиёсати юритиш энг муҳим 

омил ҳисобланади”-дея таъкидлайди [1]. Шу боис, иқтисодиётимизга 

инвестицияларни жалб этиш жараёнларини баҳолаш ва уларни мамлакатимиз 

минтақаларига фаол жалб қилиш бўйича таклифлар ишлаб чиқиш долзарб 

аҳамиятга эга. 

Инвестицияларнинг иқтисодиётдаги ўрни ва уни жалб қилиш масалалари 

бўйича кўп тадқиқотлар амалга оширилган бўлиб, уларда келтирилишича 

минтақанинг иқтисодий-ижтимоий ривожланишида, унинг космплекс ва 

мутаносиб тараққиётини таъминлашда инвестицияларни жалб қилиш масаласи 

энг долзарб аҳамиятга эга бўлади [2,3]. 

Иқтисодий ривожланиш устувор йўналишларини аниқлаш ва уларга 

инвестицияларни жалб қилиш мақсадларини шакллантиришда минтақалар 

иқтисодиётини умумий ривожлантириш ва таркибий номутаносибликларни 

бартараф этиш вазифаларидан келиб чиқиши керак [4]. 

Иқтисодиётга инвестицияларнинг киритилиши аҳолининг турмуш 

фаровонлигини ошириш, ишсизликни камайтириш ва меҳнат фаоллигини 

ошириш имкониятини яратади [5].  

2005-2014 йилларда мамлакатимизда иқтисодиётнинг устувор 

тармоқларини модернизация қилиш дастурлари доирасида ёқилғи-энергетика, 

тўқимачилик мажмуаси, кимё саноати, машинасозлик ва қурилиш 

материаллари ишлаб чиқаришни ривожлантиришга йирик ҳажмдаги 

инвестициялар жалб қилинди. 

Аксарият минтақаларда инвестицияларнинг юқори ўсиш суръатлари 

ҳудудлардаги ишлаб чиқаришга ўз ижобий таъсирини кўрсатди ва иқтисодий 

ўсишни таъминлашга ёрдам берди. (1-расм). 

 
1-расм. Ўзбекистон минтақаларида 2005-2014 йилларда инвестициялар ва  

ЯҲМ умумий ўсиши, марта 

Манба: ЎзР давлат статистика қўмитаси маълумотлари асосида тузилган. 
 

2005-2014 йилларда Ўзбекистонда асосий капиталга инвестициялар 

ҳажмининг 3,8 мартага, хорижий инвестицияларнинг эса 3,1 мартага ошиши 

Қорақалпоғистон Республикаси (4,6 ва 7,7 марта), Бухоро (7,9 ва 18,9 марта), 

Навоий (3,8 ва 7 марта) вилоятларидаги инвестицияларнинг юқори ўсиш 

суръатлари ҳисобига таъминланди.  

Иқтисодиётнинг асосий тармоқларини модернизациялаш дастурлари 

инвестицияларнинг ҳудудлар бўйича тақсимланишида ҳам сифат 

ўзгаришларини юзага келтирди. Натижада 2014 йилда  мамлакатга жалб 

қилинган капитал қўйилмаларнинг энг катта улушлари табиий-ресурс ва ишлаб 

чиқариш салоҳияти юқори бўлган Қашқадарё вилояти (11,7 %), 

Қорақалпоғистон Республикаси (11,4 %), Тошкент (10,8 %) ва Бухоро (9,8 %) 

вилоятлари, Тошкент шаҳри (16,7 %) ҳиссаларига тўғри келди. 

Ушбу минтақалар иқтисодиётида инвесторлар учун энг жозибадор бўлган 

тармоқлар сифатида нефть-газ саноати, рангли металлургия, машинасозлик ва 

электротехника кабиларни келтириш мумкин. Инвестицияларнинг 

самарадорлик даражаси (жамланган иқтисодий ўсишнинг жамланган 

инвестициялар ўсишига нисбати) бўйича эса юқори ўринларни Тошкент шаҳри, 

Хоразм, Самарқанд, Қашқадарё ва Андижон вилоятлари эгаллади.  

Бунда баъзи минтақаларда (Қорақалпоғистон Республикаси, Бухоро, 

Тошкент вилояти) амалга оширилган йирик инвестиция лойиҳаларининг 

иқтисодий ўсишни таъминлашдаги самараси Республика ва бошқа вилоятлар 

иқтисодий ўсишига ҳам хизмат қилган. Мазкур ҳудудларда капитал 

сиғимлилик даражасининг юқори бўлишига давлат дастурлари доирасида 

ёқилғи-энергетика тармоқларидаги йирик инвестиция лойиҳаларининг 

иқтисодий самарасига узоқ муддатда эришилиши ҳам сабаб бўлмоқда. 

 
2-расм. Асосий капиталга инвестицияларнинг ҳудудлар бўйича 

тақсимланиши (%) ва уларнинг самарадорлик даражаси (коэффициент) 

Манба: ЎзР давлат статистика қўмитаси маълумотлари асосида тузилган. 

 

Табиий-иқтисодий салоҳиятдан номутаносиб фойдаланиш натижасида 

минтақаларнинг инвестиция ресурсларини жалб қилишдаги ўзаро катта 

фарқланишнинг сақланиб қолишига олиб келмоқда.   Бу эса ўз навбатида ишлаб 

чиқаришнинг номутаносиблиги, йирик корхоналарнинг алоҳида минтақаларда 

тўпланиб қолиши, ҳудудларда табиий ва меҳнат ресурсларининг 

мувозанатлашмаганлиги, баъзи ҳудудларда инфратузилманинг 

ривожланмаганлиги кабилар билан изоҳланади. Иқтисодиёти асосан қишлоқ 

хўжалигига асосланган туманларда енгил ва озиқ-овқат саноатига 

инвестициялар жалб қилиш орқада қолаётганлиги, қишлоқ туманларда 

уларнинг табиий-иқтисодий салоҳиятини ҳисобга олган минтақавий 

инвестиция лойиҳаларининг етишмаслиги узоқ муддатда минтақаларни 

ривожлантиришда мувозанатнинг бузилишига олиб келиши мумкин. 

2005-2014 йилларда мамлакатда инвестиция фаоллигининг ошиши 

натижасида аксарият ҳудудларда инвестицияларнинг ялпи ҳудудий 

маҳсулотдаги улушлари ҳам ортиб борди. Жумладан, 2014 йилга келиб ушбу 

кўрсаткич Бухоро вилоятида 25,7 %дан 40,9 %га, Қашқадарёда 34,4 %дан 

37,5 %га, Сирдарёда 14 %дан 34,2 %га, Жиззахда 15,3 %дан 31,1 %га, 

Наманганда 15,1 %дан 26,7 %га, Хоразмда 10,6 %дан 25,8 %га, Тошкент 

вилоятида 18,5 %дан 25,7 %га, Қорақалпоғистон Республикасида 28,5 %дан 

105,7 %га чиқди. 

Айтилган даврда мамлакатга киритилган капитал қўйилмалар таркибида 

чет эл сармоялари улуши деярли бир хил даражада (21,7 %дан 20,2 %гача) 

сақланиб қолган бўлсада, тўғридан-тўғри хорижий инвестицияларнинг улуши 

(13,2 %дан 15,8 %га чиқди) бироз ўсиш тенденциясига эга бўлди. Давлат 

дастурлари доирасида амалга оширилган чет эл капитали иштирокидаги 

лойиҳалар ҳисобига хорижий инвестицияларнинг умумий капиталдаги улуши 

баъзи ҳудудларда ошиб, Қорақалпоғистон Республикасида 23,4 %дан 46,7 %га, 

Бухорода 10,8 %дан 46,1 %га, Қашқадарёда 11,8 %дан 20,3 %га, Наманганда 

12,3 %дан 17,1 %га, Сурхондарёда 6,3 %дан 12,3 %га чиқди. Чет эл 

капиталининг ҳудудларга фаол жалб қилиниши иқтисодиёт тармоқларини 

техник ва технологик жиҳатдан модернизациялаш имкониятини кенгайтиради. 

 Деярли барча минтақаларда инвестицияларнинг молиялаштириш 

манбалари бўйича таркибида  давлат бюджети улуши қисқариб, 

марказлашмаган инвестициялар (аҳоли ва корхоналарнинг ўз маблағлари, 

тўғридан-тўғри хорижий инвестициялар) улуши эса ортиб бормоқда.  2005-2014 

йилларда мамлакатга ўзлаштирилган инвестициялар таркибида жалб қилинган 

маблағлар улуши 42,6 %дан 47,3 %га, шу жумладан банк кредитлари улуши 

3,5 %дан 11,4 %га кўтарилди. Инвестициялар таркибида аҳоли ва корхона 

маблағларининг улуши эса Андижон (60 %), Навоий (65,5 %), Самарқанд 

(67,2 %), Хоразм (63,1 %) вилоятлари ва Тошкент шаҳрида (66,3 %) республика 

кўрсаткичига (52,7 %) нисбатан салмоқли даражада катта бўлди. Бу эса мазкур 

ҳудудларда банк кредитлари ва хориждан жалб қилинаётган маблағлардан кўра 

иқтисодиётда фаолият кўрсатаётган корхоналар ва аҳоли маблағларининг роли 

катта эканлигини кўрсатади. Қорақалпоғистон Республикаси, Бухоро, Сирдарё 

ва Тошкент вилоятларида эса капитал қўйилмалар таркибида жалб қилинган 

маблағлар  улуши юқори қйиматларга эга бўлган. 

Миллий иқтисодиётга киритилаётган капитал қўйилмаларнинг иқтисодиёт 

тармоқлари бўйича таркибида ишлаб чиқариш тармоғининг роли ортиб 

бормоқда. Хусусан, мамлкатимизга 2005-2014 йилларда жалб қилинган 

инвестицияларнинг 70%дан  ортиғи ишлаб чиқариш тармоғига йўналтирилган.  

Бунда айниқса Қорақалпоғистон Республикаси, Бухоро, Қашқадарё, Навоий ва 

Тошкент вилоятларида ишлаб чиқариш тармоғининг инвестициялардаги улуши 

юқори бўлган. Андижон, Жиззах, Наманган, Самарқанд ва Хоразм каби 

вилоятларда эса инвестициялар таркибида ноишлаб чиқариш тармоғининг 

улуши республика кўрсаткичига нисбатан юқори бўлган. Бу эса ушбу 

ҳудудларда аҳолини ижтимоий объектлар билан таъминлаш жараёнларининг 

фаол эканлигини кўрсатади. 

Корхона ва аҳолининг ўз маблағлари Жалб қилинган маблағлар 

  
3-расм. Минтақаларда инвестицияларнинг молиялаштириш манбаларига 

кўра таркибий тузилиши, %да 

Манба: ЎзР давлат статистика қўмитаси маълумотлари асосида тузилган. 

 

 
4-расм. Ўзбекистон минтақаларида 2005-2014 йилларда нвестицияларнинг 

иқтисодиёт тармоқлари бўйича тақсимланиши, %да 
Манба: ЎзР давлат статистика қўмитаси маълумотлари асосида тузилган. 

 

Ўрганилаётган даврда инвестициялар таркибида саноат (2005 й. 29,9 %, 

2011 й. 32,7 % ва 2014 й. 36,3 %) ва қурилиш (мос равишда 0,8 %, 2,6 % ва 

2,3 %)тармоқларининг улуши ортиб борган бўлса, транспорт ва алоқа 

тармоғининг (20,2 %, 23,6 % ва 14,3 %) улуши камайиб борган. Бу эса мамлакат 

иқтисодиётида саноатлашув жараёнларининг фаоллашганлигини ва 

инвестициялар жалб қилишда саноат тармоқлари ролининг кучайиб 

бораётганлигини кўрсатади.  

 Ўзбекистон минтақаларида капитал оқимларининг замонавий 

тенденцияларини таҳлил қилиш қуйидаги асосий хулоса ва таклифлар ишлаб 

чиқиш имконини берди: 

 Сўнгги йилларда иқтисодиётнинг базавий тармоқларини  ривожлантириш 

бўйича йирик инвестиция лойиҳаларининг амалга оширилиши ва кенг кўламда 

табиий ресурсларнинг ўзлаштирилиши инвестиция ресурсларининг юқори 

табиий-ресурс ва ишлаб чиқариш салоҳиятига эга бўлган ҳудудлардагина 

тўпланишига замин яратди. Аммо афсуски хомашё салоҳиятига эга бўлмаган 

қишлоқ туманларида эса капитал жалб қилиш орқада қолаётганлиги туфайли 

инвестицион фаоллик паст даражада бўлмоқда. Минтақалар ўртасида бундай 

фарқнинг ортиб бориши эса узоқ муддатда ҳудудларнинг мутаносиб 

ривожланишига тўсиқ бўлиши мумкин. Шунинг учун ҳар бир ҳудуднинг 

нисбий устунликларини ҳисобга олган ҳолда ўсиш нуқталарини аниқлаш ва шу 

асосда инвестициялар жалб қилишни жадаллаштириш зарур. 

 Қишлоқ хўжалиги устувор бўлган аксарият туманларда мавжуд мева-

сабзавотчилик, пахта хомашёсини чуқур қайта ишловчи тармоқларнинг 

ривожланмаганлиги туфайли инвестициялар етарли даражада жалб 

қилинмаяпти. Натижада эса мазкур туманларда саноатнинг ривожланиши ҳам 

орқада қолмоқда. Шундай экан, қишлоқ жойларда тўқимачилик мажмуаларини 

шакллантириш, агрологистика марказларини барпо этиш, агросаноат 

корхоналарини ривожлантириш мақсадга мувофиқдир. 

 Мамлакатда инвестицион иқлимнинг яхшиланиб боришига қарамасдан 

ҳудудий инвестиция лойиҳалари асосида баъзи минтақаларда чет эл 

капиталини жалб қилиш жараёни суст кечмоқда. Айниқса табиий ва энергетик 

ресурсларга бой бўлмаган ва уларнинг заҳиралари чекланган ҳудудларда ишлаб 

чиқаришда чет эл капиталининг улуши паст даражада бўлмоқда. Бу эса 

инвестиция қонунчилигини такомиллаштириш, давлат институтлари сифатини 

ошириш, ишлаб чиқариш инфратузилмасини ривожлантириш, меҳнат сиғимли 

тармоқларни кенгайтириш, хусусий бизнес эркинлигини таъминлаш, меҳнат 

ресурсларининг сифатини ошириш бўйича чора-тадбирларни фаоллаштиришни 

тақозо этади. 

 Чет эл капиталини кенг кўламда фаол жалб қилиш учун ҳудудлардаги 

мавжуд захиралардан оқилона фойдаланиб махсус иқтисодий зоналар 

(технопарклар, саноат зоналари, бизнес инкубаторлар, логистика марказлари) 

барпо этиш ва мавжудлари фаолиятини такомиллаштириш. 

 

Фойдаланилган адабиётлар рўйхати 

1. Каримов И.А. «2015 йилда иқтисодиётимизда туб таркибий 

ўзгаришларни амалга ошириш, модернизация ва диверсификация 

жараёнларини изчил давом эттириш ҳисобидан хусусий мулк ва хусусий 

тадбиркорликка кенг йўл очиб бериш – устувор вазифамиздир”, 2014 йилда 



“Иқтисодиёт ва инновацион технологиялар” илмий электрон журнали. № 2, март-апрель, 2016 йил 

7 www.iqtisodiyot.uz 

 

ижтимоий-иқтисодий ривожлантириш якунлари ва 2015 йилга мўлжалланган 

иқтисодий дастурнинг энг муҳим устувор йўналишларига бағишланган 

Вазирлар Маҳкамасининг мажлисидаги маъруза, 11(6114)-сонли //Халқ сўзи, 17 

январь 2015 й 

2. Бланк И.А. Основы инвестиционного менеджмента: В 2-х томах. Киев: 

Эльга-Н, Ника-Центр. 2004. 

3. Боди З., Кейн А., Маркус А. Принципы инвестиций. М.: ИД «Вильямс». 

2002. 

4. Мякшин В.Н. Приоритеты реструктуризации инвестиционных 

процессов в развитии реального сектора экономики Северо-Арктического 

региона//Экономика и управление. 2012. №7.С. 133-141. 

5. Шрамко О.Г. Факторный анализ инвестиционной привлекательности 

регионов//Региональная экономика. 2014.  №4(331). С.41-50. 


